
SIUMUT INATSISARTUNI ILAASORTAT 

27. april 2012

Kalaallit nunaanni Inatsisartut suleriaasiat § 37 imm.1 naapertorlugu Naalakkersuisunut 
apeqquteqaatit:

1. Ilinniartitaanermut Naalakkersuisup Inatsisartuni saqqummiussassaani 
Imarsiornermik Ilinniarfiup ukiorpassuarni  Paamiuni ineriartortinneqarsimasup 
pitsaasumillu ingerlanneqartup 2013-mi Nuummut Sisimiunulluunniit 
nuunniarneqarnera ilumoortuua?

2. Ilinniarfiup taama Paamiunut pingaaruteqartigisup illoqarfimmut allamut 
nuunniarneqarnera qanoq piareersaateqarfigineqarsimava?

3. Paamiuni innuttaasut minnerunngitsumllu Imarsiornemik Ilinniarfimmi 
ilinniartitsisut sulisullu allat matusiniarneq pillugu isumasiorneqarsimappat? 

4. Kommunalbestyrelsemi ilaasortat aammalu Kommuneqarfik Sermersuumi 
borgmesteri Paamiuni Imarsiornermik Ilinniarfiup illoqarfimmut allamut 
nuunniarneqarnera pillugu isummersorneqarsimappat?

5. Imarsiornermik Ilinniarfiup illoqarfimmut allamut nuunniarneqarnera qanoq 
angitigisumik landskasse-mut aningaasartuuteqarfigineqarnissaa 
naatsorsorneqareersimava? Taamaasimappat aningaasat qanoq atorneqartussat 
amerlatigaat aammalu nuussiniarneq akissaqartinneqarpa?

6. Inuutissarsiorneq eqqarsaatigalugu Paamiut illoqarfittut annaasassaa angisooq pillugu 
taartissaanik sunik pilersaaruteqartoqarpa?

 (Inatsisartuni ilaasortaq Ruth Heilmann, Siumut)

Tunngavilersuut:
Arlalinnik saaffigineqarneq aallaavigalugu taamatut Naalakkersuisunut apeqquteqarpunga, 
nammineerlunga aamma tupiginermik taamatut pilersaaruteqartoqarnera tusarlugu. Neriuutigaara 
tamanna ilumoortuunngitsoq aammalu Naalakkersuisut tungaanniit sinnattuaqinerusoq.
Paamiut illoqarfittut ineriartortitassatut isigalugu mittarfimmik aamma pilersitsivigineqarnikuuvoq. 
Aammalu Paamiormiut namminneerlutik ukiuni arlalinni suliniutigaat “Paamiut Asasara” 
naatsorsuutigigamikku taamatut suliniuteqarnerminni Paamiut illoqarfitsialanngussasoq 
najoruminartoq.
Suliniutit arlalissuit iluatsissimasut eqqaarsaatigalugit Naalakkersuisut taamatut suliniartunut 
nukillalaarnartigisumik eqqarsarnerat naapertuutinngitsutut isumaqarfigaara, akerlianimmi 
nukittorsaallutik  iliuuseqartariaqaraluaramik, soorlu Imarsiornemik Ilinniarfiup ilinniartunik 
amerlanerusunik tigusaqartalernissaa anguniarlugu kollegiaqarnerup pitsanngorsaavigineqarneranik 
imalimmik. Tassami qinnuteqartut affaannaat maannamut tiguneqartarnerat ilinniartut 
amerlanerusut periarfissinneqarnissaannik politikkeqarnermut naapertuutinngimmat.


